
XIX–XX йөзлəр чиге – татар җəмгыятендə үткəн турында фикерлəү һəм миллəтнең 

килəчəк үсешенə бурычлар билгелəү чоры. Вакытлы матбугат битлəрендə халыкның исеме 
хакында фикер алышулар башлана, татар зыялылары «миллəт», «миллият» төшенчəлəренең 
эчтəлегенə карата карашларын белдерəлəр. Мөһим сораулар хакында фикерлəшүгə ирлəр 
белəн беррəттəн, татар хатын-кызлары да кушыла. 

Бу мəкалəдə автор милли мəсьəлəлəрне чишүгə хатын-кызларның позициясен күзəтүне 
һəм бу юнəлештə аларның эшчəнлеген өйрəнүне максат итə. Халыкның милли тормышы 
мəсьəлəлəрен, аның үсеш перспективаларын хатын-кыз күзлегеннəн карау – хезмəтнең 
яңалыгы. Мəсьəлəгə болай якын килү – мөһим бурыч, чөнки хатын-кызлар җəмгыятьнең 
килəчəктə сыйфатын билгелəүче яшь буынны тəрбиялəүгə турыдан-туры мөнəсəбəтле. 
Аларның карашлары һəм үсеш стратегиялəре бүгенге фəн күзлегеннəн чыгып караганда да 
зур кызыксыну тудыра.  

Эзлəнү нəтиҗəсе буларак, шул билгеле булды: XX йөз башы татар хатын-кызы халык 
исеме хакындагы фикер-бəхəслəрдə актив катнашкан һəм «татар» этнонимын яклаучы була-
рак чыгыш ясаган. Ул миллəт үсеше стратегиясенең конкрет юнəлешлəрен билгелəүгə өлеш 
керткəн. Хатын-кыз фикере буенча, беренче чиратта, халыкның физик сəламəтлегенə игъти-
бар булырга тиеш, аннан рухи сəламəтлек турында да сүз алып барырга була. Хатын-кызлар 
миллəтнең нигезе итеп дин һəм туган телне саныйлар. Хатын кыз күзлегеннəн чыгып кара-
ганда, үсеш стратегиясе тəрбия һəм мəгарифкə таянырга тиеш. Шуңа да алар яшь буынны 
тəрбиялəүне үз өслəренə бурыч итеп алалар, тəрбия турында хезмəтлəр язалар, хатын-кыз 
мəгарифен оештыруда конкрет эшлəр белəн шөгыльлəнəлəр. 

Мəкалəгə кушымта буларак, XX йөз башы татар матбугатыннан хатын-кызларның та-
тар милли хəятенə фикерен чагылдырган чыганаклар тəкъдим ителə.  

Ачкыч сүзлəр: миллəт, милли тəңгəллек, миллилек, татар халкы тарихы, татар хатын-
кызы. 

 
 
XIX йөз ахыры – XX йөз башы – татар җəмгыятендə зур үзгəрешлəр чоры. 

Халыкның үзенең үткəнен күздəн кичереп, аңа бəя биреп, килəчəгенең үсеш 
юлларын билгелəгəн вакыт. Бу чорда халык миллəт булып формалаша, алга 
таба миллəт үсеш югарылыгына – миллият дəрəҗəсенə күтəрелə. Зыялылар һəм 
фикер иялəре миллəтнең үсеше, аның инсанияттəге үз урынын табуга шартлар 
булдыру хакында сүз башлый, шул чорның мəгълүмати киңлегенə чыга. 
Миллəт ничек кенə үсмəсен, хəяте нинди шартларда булмасын, тарихның төрле 
чорларында аны миллəт буларак саклау проблемасы килеп туачак. Бу мəсьəлə 
ике яссылыкта каралырга тиешле: беренчедəн, миллəтнең үз эчендəге 
бөтенлеген саклау, икенчедəн, аның иҗтимагый-сəяси киңлектəге урыны, 
шушы шартларда яши алуы.  

XX йөз башында куелган иң зур проблемаларның берсе – «без кем?» дигəн 
сорау, чөнки халык зур тарих юлын үтеп, халык, миллəт формалашуның 
катлаулы процессларын кичергəн (Шакуров, 2002: 50–63). Тарихның төрле 
чорларында үзатамасын төрлечə күрсəткəне дə билгеле. XX йөз башында алар 
үзлəрен кем буларак таныганнар, нинди исем аларның эчке халəтен күрсəтə 
алган? Бу вакытта халык арасында төрле караш булган кебек үк, шул чор 
галимнəре арасында да бердəм фикер булмый. Ш. Мəрҗани үзенең «Мөстə-
фадел-əхбар фи əхвали Казан вə Болгар» (Мəрҗани, 1989) хезмəтендə халык 
атамасы буларак «татар» исеменен яклап чыга, əмма бəхəскə нокта куелмый, 
фикер алышулар озак вакытка сузыла. 1913 елда «Аң» журналында Г. Го-
бəйдуллин тарафыннан миллəт проблемасына караган 15 сораудан гыйбарəт 
булган анкета басыла (Миллəтне, 1913: 394). Бу анкета сорауларына бик күп 
кеше, шул исəптəн Г. Гобəйдуллин да, үз фикерен белдереп зур мəкалə белəн 
чыгыш ясый. Анкета игълан ителгəннəн соң, журналда җавап рəвешендə 
тəкъдим ителгəн беренче фикернең авторы Г.И. Хəнифə исемле ханым була. 
Ул, татар атамасын яклап, «Миңа «татар» дилəр. Бервакыт бонлардан кызар 
идем. Лəкин хəзер бу сүзне ишетсəм, күкрəгем күтəрелə, йөрəгемдə бер горур 
уяна ... Хыялым Алтайларга, Чыңгыз вə Сөембикəлəргə таба китə. Татар мин, 
дим һəм шуның белəн үземə зур шəрəф (дан, шөһрəт) алгандай булам. ... Мин 
татар. Чыңгыз минем бабам. Шул ике дə миңа шəрик (иптəш) булганнар – ми-
нем кардəшем» (Миллəтне, 1913: 394). Хəнифə ханымның татар тарихына киң 
карашы, татарларны Зур Төрки дөньяның бер мөһим өлеше итеп санавы күренə. 
Халык атамасы эчтəлегенə этнос формалашуда барган озын, катлаулы процесс-
ны сыйдыра. «Татар» атамасының мəгънəсенə карата булган тискəре карашы 
шул заман шартларына бəйле рəвештə үзгəреш кичергəн – ул бу атаманы, го-
рурлык белəн, зур тарихны үз эченə алган атама буларак кабул итə. Хəнифə 
ханымның бу фикере шул чордагы җəмəгатьчелекнең зур күпчелегенең кара-
шын белдерə, халыкның тарихи процессларга анализ аша карый алу дəрəҗəсенə 
күтəрелүен чагылдыра. 1913 елда «Тормыш» газетасында Сания Гыйффəт Кад-



Сəлахова Э.К. ХХ гасыр башында татар хатын-кызлары күзлегеннəн миллəт проблемалары 

19 

рия1 язмасыннан «татар» атамасына кемнəрдер салырга телəгəн тискəре 
эчтəлекне юк итү халыкның бары тик үз кулында булуын, моңа тырышлык аша 
ирешергə мөмкин икəнлеге күренə: «Бу рəвештə кайсымыз хурланып, кайсы-
мыз зурланып, милли эшлəрдəн кул селтəп читтə торсак, тормышымыз һаман 
иске булып, үземез һаман надан, аңсыз, фикерсез «татарка» булырмыз шул. 
«Татар, татарка» исемен ишеткəндə хурланасымыз килмəсə, зурланырлык бул-
ганга кадəр миллəтемезне күтəрик, югарылатыйк. Аның бердəнбер чарасы шул 
гына» (XX гасыр башы, 2020: 63). 

XX йөз башында татар хатын-кызы иҗтимагый һəм, хəтта, сəяси тормышта 
төп фигура булып җитешə. Миллəт өчен борчылуы, фикерлəве һəм килəчəккə 
булган стратегиясе аларны ирлəр белəн бер рəттəн баручы көч буларак таныта. 
Хəнифə ханым да: «... тарихи татарлык, килəчəге якты булган татарлык бар ки, 
аның алдында мин баш иям. Хəзерге көнемез хəсрəтле, лəкин үткəндə куəт, 
килəчəктə нур күрəм. Шул һəм мине юата, шул һəм мине бу халыкның кызы 
булуым белəн мактандыра», – дип яза (Миллəтне, 1913: 394). 

Хатын-кыз калəме белəн язылган мəкалəлəрдəн, шулай ук хатын-кыз-
ларның эш-гамəллəрен анализлау нигезендə миллəтне саклау һəм үсеш юлла-
рын ачыклауда хатын-кызларның берничə төп юнəлешне билгелəүлəре күренə. 
Беренчедəн, хатын-кыз миллəтнең яшəү шарты итеп аның физик сəламəтлеген 
саклауны һəм яклауны дəүлəт югарылыгында куюны талəп итə. Икенчедəн, 
əхлак һəм милли тəрбия, тел һəм дин. Болар – миллəтнең нигезен билгелəүче 
шартлар. Өченчедəн, мəгариф, уку-укыту системасы. Бары тик мəгарифле һəм 
мəгърифəтле халык кына миллəт югарылыгын ала һəм аның килəчəккə перспек-
тивасы була.  

1914 елда мөгаллимə Өммегөлсем Терешкавия нəкъ менə миллəтнең физик 
сəламəтлеге мəсьəлəсе миллəтнең əхлакый сəламəтлеге белəн берүк дəрəҗəдə 
тора торган мөһим шарт икəнлеген аңлату максатыннан «Сөембикə» журна-
лында «Миллəт вə аның тамырлары» дигəн махсус мəкалə белəн чыга. Аның 
фикеренчə, бары тик сəламəт кешелəрдəн генə сəламəт бала туа һəм алар 
миллəтнең ныклыгын билгелилəр: «Һəр миллəт үсеп утыра торган агач шикел-
ледер. Əгəр дə агач таза, нык тамырлы булса, озак яши, үзенең ямь-яшел яф-
раклары, хуш исле аллы-гөлле чəчəклəре, татлы җимешлəре белəн җан 
иялəренə рəхəтлек, лəззəт бирəдер, əгəр дə, киресенчə, агач чери башлаган та-
мырлы булса, аның озак яшəвен көтми, һич тə булмаган шикелле, коруын гына 
көтеп торырга кирəк буладыр. Миллəт тə агач шикелледер. Əгəр дə миллəтнең 
тамырлары булган без – татарлар тəн җəһəтеннəн дə, əхлак җəһəтеннəн дə таза, 
нык булсак, миллəтемезнең озак яшəвенə, хəленə күрə бəни бəшəргə (кешелек 
дөньясына) файда китерүенə иманымыз камил булырга тиештер» (Терешкавия, 
1914: 10–11). Хатын-кызлар бу мəсьəлəне хəтта дəүлəт югарылыгына күтəреп, 
1914 елның 15–25 июнендə Санкт-Петербургта үткəн мөселманнарның IV 

                                           
1 Сания Хəбирҗан кызы Кадыйрова (Гыйффəт) (1899–1957) – шагыйрə, мөгаллимə, 

дəреслеклеклəр авторы. 

Бөтенроссия съездына мөрəҗəгать-тəкъдим белəн чыгалар. Хатын-кызлар 
талəбе буенча, никахка керергə уйлаган кешелəрнең йогышлы авырулары бул-
мау, сəламəтлеклəре сəламəт буын калдыра ала торган дəрəҗəдə булуы турында 
табибтан белешмəсе булу тиеш. Əмма съезд делегатлары аларның бу тəкъдимен 
исəпкə алмый. Өммегөлсем Терешкавия: «Ирлəремезнең бу кыйланышы чиктəн 
тыш зур җинаятьтер. Бу җинаятьлəре белəн алар без – хатын-кызларны 
үзлəренə дошман итəргə юл гына ачалар. Бу исə, ирлəремез өчен дə, без – ха-
тын-кызлар өчен дə яхшы эш түгелдер. Чөнки без – татарлар, ирлəремез хатын-
нар белəн, хатыннарымыз ирлəр белəн кулга-кул тотынышып барганда гына 
яши алачакмыз», – дип үпкə дə белдерə. Миллəт килəчəге өчен көрəштə уртак 
уйлар, уртак максат һəм гамəл булырга тиеш. Кызганычка каршы, аларның 
моннан кала тагын 5 өлештəн торган башка тəкъдимнəре дə исəпкə алынмый. 

Халыкны миллəт иткəн төп нигезлəр була. Җамал Вəлиди 1914 елда ба-
сылган «Миллəт вə миллият» хезмəтендə шундыйлардан тел, дин, кан, ганганə 
(традиция) һəм ватан берлеген атый (Вəлидев, 2010: 45). Хатын-кызлар да, 
миллəт тормышында хəлиткеч факторларны билгелəп, дин һəм туган телне ае-
рып күрсəтəлəр. Өммегөлсем Терешкавия язуынча, «безнең өчен дине ислам 
белəн татар теле бик мөкаддəс нəрсəлəрдер. Шуңа күрə дə динебез өчен 
никадəр тырышсак, телебез өчен дə шулкадəр үк тырышуыбызның өстемездə 
бик зур бурычтыр, чөнки шушы ике терəк, шушы «дин», «туган тел» исемле 
ике тотка исəн, нык булган тəкъдирдə генə без, татарлар, исəн булачакбыз» (Те-
решкавия, 1914: 5–7). Дин һəм телнең бердəмлеге – миллəтнең аерылгысыз 
бердəм нигезе булуы башка гыйлем иялəре хезмəтлəрендə дə ассызыклана. Шул 
ук Җ. Вəлиди (Вəлидев, 2010: 36–87) дə, Г. Гобəйдуллин (Сəлахова, 2022: 457–
467) да бу хакта кабат-кабат белдерəлəр. 

Миллəтнең яртысын хатын-кыз тəшкил итə, димəк дин һəм туган телне – 
миллəт нигезен катшатмас итəрлек итеп саклау, килəсе буынга аларның 
мөһимлеген аңлату һəм өйрəтү, ирлəргə йөклəтелгəн бурыч булган кебек үк, ха-
тын-кызның да мөһим бурычы булып та тора. Өммегөлсем Терешкавия татар 
хатын-кызына, гомерне буш сүзлəр сөйлəп уздырганчы, балаларга дин һəм ту-
ган телне өйрəтүне бурыч итеп куярга өнди, хатын-кыз авызыннан чыккан һəр 
сүз туган телнең матур, тəрбияви сүзлəре булырга тиеш дип саный. Аның 
фикеренчə, хатын-кыз иҗтимагый җаваплы йөк алып, җəмгыятьне, миллəтне 
камиллеккə илтүгə тырышучы булса, миллəт алдындагы бурычын үтəр. 

Миллəтнең «рухи сəламəтлеге» – ул тəрбия. Татар хатын-кызлары əхлакый 
тəрбия һəм милли тəрбияне гамəлгə куючы һəм саклаучы булырга тиешле. «Ана 
кочагында яхшы тəрбия алмаган балалар соңыннан ничек тəрбияле булсын-
нар?! Болардан нинди бер миллəт йитешсен?» (XX гасыр башы, 2020: 47). XX 
йөз башы хатын-кызлары бу проблеманы билгелəп, аны бары тик аерым 
кешелəр, аерым гаилə кысаларында чишү белəн генə чиклəнмичə, җəмгыять 
киңлегенə алып чыгалар. Сүз белəн генə түгел, ə гамəл белəн эш итəлəр. 1893 
елда ук Фəхрелбанат Сөлəймания балалар тəрбиясе буенча хатын-кызларга ад-
реслап махсус китап яза, хəтта аны бастыру өчен бюрократик киртəлəрне узып 

цензор рөхсəтен алуга да ирешə, əмма кулъязма кемнеңдер кулында ятып, юкка 
чыга (Татар тəрбиясе, 2021: 5). Вакытлы матбугат барлыкка килгəнче үк, татар 
хатын-кызлары Фəхрелбанат Сөлəймания (1854–1959), Галимəтелбəнат Бикти-
мирия (1876–1906) халыкны миллəт итеп үстерүдə төп көч булган тəрбия һəм 
хатын-кыз мəгарифе проблемалары буенча махсус китаплар язалар. Аларның 
хезмəтлəрен хəтта миллəтнең тəрəккый итүенə инструкция буларак та кабул 
итəргə кирəк. 

Миллəтнең дөньяви киңлектə лаеклы урыны булу – аның белеме, мəгъ-
рифəт югарылыгы, аның мəдəнияте белəн бəялəнə. Татар хатын-кызлары бу 
проблеманың иң мөһим мəсьəлəлəрнең берсе икəнлеген аңлап, конкрет эш-
гамəллəр кыла башлыйлар. Татарларда хатын-кызның икенче планда булуын 
алар берничек тə кабул итəргə телəмилəр, чөнки хатын-кыз, ким дигəндə, 
җəмгыятьнең яртысын тəшкил итə, аларны укытмау, мəгърифəтле һəм мəдə-
ниятле итмəүнең сыйфат дəрəҗəсен ике мəртəбə төшерəчəген аңлыйлар. Аңлап 
калу гына түгел, ə аны ирлəргə дə аңлату, киртəлəрне узып моны исбатлау да 
талəп ителə. «Берничə морза кызының алга китүе берлəн татар миллəте 
тəрəккый итсə иде» (XX гасыр башы, 2020: 52), дип яза Фəүзия Ибраһимова2. 
Беренче чиратта аерым кешелəрнең белем алулары түгел, ə гомуммиллəт беле-
ме турында уйлау тиешлегенə басым ясала. Шуңа да хатын-кызлар авылларда 
да мəктəплəр булдыру өчен тырышалар. Хəтимə-Нəзифə исемле автор «Шура» 
журналында миллəтнең алгарышының белем алу белəн тырышлыкның икесе 
бергə булуында күрə: «Нинди генə миллəтне алмыйк, аның алга китүе «белем» 
вə «тырышлык» аркасында гына мөмкин икəне бик ачык күренə. Шулай булгач, 
безгə миллəтемезне алга җибəрү бары безнең уку вə белүемез вə аңар һəр 
җəһəттəн мəгарифле вə мəгълүматлы хадимнəр (хезмəтче, хезмəткəр) җитеш-
терү берлə генə булачак» (XX гасыр башы, 2020: 79), дип яза. Г. Исхакый да3 
миллəтнең үсешендə нəкъ менə хатын-кызның роле зур булуын ассызыклый: 
«Əлбəттə, миллəтнең бишеге булган хатын-кызлар галəме наданлыктан чыга-
рылып, мəгариф яктысы белəн яктыртылса, миллəт тəрəккый итəчəктер» (XX 
гасыр башы, 2020: 68). Шунысы игътибарга лаеклы, XX йөз башында миллəт 
булу проблемасы гына түгел, ə эшлекле миллəт булдыру проблемасы куела һəм 
моңа ирешү юлы нəкъ менə хатын-кыз мəгарифен булдыру аша күзаллана: 
«хəзер миллəтнең иң нык тырышкан вə иң беренче чиратта хəл ителергə тиешле 
булган мəсьəлəсе хатын-кызларны укыту мəсьəлəсе булырга тиеш. Шунда гына 
чын эшлекле миллəт җитешер. Шунда гына алдагы көнемезгə өметле күз белəн 
карарга ярар» (XX гасыр башы, 2020: 69). 

Миллəт халəтен билгелəүче тагын бер фактор – ул аның милли тарихы бу-
лу. XX йөз башында татар хатын-кызы бу проблеманы аерып күрсəтми əле. 
Миллəт эшендə хатын-кызлар теоретик хезмəт, фикерлəрдəн бигрəк гамəли як-

                                           
2 Фəүзия Габдерəшит кызы Ибраһимова (1887–1985) – галим Габдерəшит Ибраһимов 

кызы. Берничə хезмəт авторы. 
3 Гаяз Исхакый (1878–1954) – мəгърифəтче һəм язучы, татар милли хəрəкəте əгъзасы. 

тан эш итəлəр. Миллəт тəрбиясе һəм мəгарифе өлкəсенең дə зур өлеше татар ха-
тын-кызы көче белəн эшлəнə.  

XX йөз башында татар хатын-кызлары заман куйган талəп – миллəт, мил-
лият проблемасы икəнлеген тоеп, конкрет эшлəре белəн танылалар. Алар тара-
фыннан мөһим юнəлешлəр билгелəнə, болар: халыкның физик сəламəтлеге, ру-
хи халəте – дин, туган тел, тəрбия, мəгариф һəм мəдəният.  

 
КУШЫМТАЛАР 

Миллəтне ничек аңлыйсыз? 
Журналларның үткəн номерында шул гонван (исем) белəн бер анкета дəрҗ 

итеп (теркəп), моның эченə керəчəк мəсьəлəлəр 15 сөаль (сорау) рəвешендə 
тəфсыйль ителгəн (аңлатылган), мөхтəрəм ханым вə əфəнделəрдəн шул 
сөальлəрнең һəркайсына яхуд (яки) беренə вə берничəсенə җавап язулары 
үтенелгəн иде. Мəсьəлəнең җитди рəвешендə кузгатылыр чагы тəмам җитешкəн 
улмалы ки, төрле тарафтан озын вə кыска мəктүплəр килмəгə башлады. 

Без дə илтифатларына (игътибарларына) тəшəккеремезне (рəхмəтебезне) 
белдереп, идарəгə алынган тəртиплəр белəн «Аң»да җавапларны дəрҗ итə баш-
лыймыз.  

Идарə. 
 

Җаваплар: 
I 

[ханым əфəнделəрнең үз телəүлəре белəн бу җавабының имля (язу) вə 
өслүбе (стиле) үзгəртелде]. 

Миңа «татар» дилəр. Бервакыт бонлардан кызар идем. Лəкин хəзер бу 
сүзне ишетсəм, күкрəгем күтəрелə, йөрəгемдə бер горур уяна... Хыялым Алтай-
ларга, Чыңгыз вə Сөембикəлəргə таба китə. Татар мин, дим. Һəм шуның белəн 
үземə зур шəрəф (дан) алгандай булам. 

Əнə теге кырган мыек Габдүһне мин сөймим, гомерен гайбəт вə чүпрəк 
белəн уздыра торган Фəхренисаларны күрəсем дə килми. Лəкин боларның ба-
рын җыйган уртак бер сыйфат – тарихи татарлык, килəчəге якты булган татар-
лык бар ки, аның алдында мин баш иям. Хəзерге көнемез хəсрəтле, лəкин 
үткəндə куəт, килəчəктə нур күрəм. Шул һəм мине юата, шул һəм мине бу 
халыкның кызы булуым белəн мактандыра ... Мин татар. Чыңгыз минем бабам. 
Шул икедə шəрик (иптəш) булганнар – минем кардəшем. Əдəбияттан, сəн-
гатьтəн мин шул хиссиятнең ачык ифадəсен (аңлатылуын, гəүдəлəнешен) те-
лим.  

Музыкамыздан үткəнгə тəхсир (хəсрəтлəнү), килəчəккə өмет тоям. 
Минем миллəтне аңлавым – менə шул төрле. 
Г. И. Хəнифə. 

Дин вə туган тел  
Һəр халыкта мөкаддəс ике нəрсə бардыр: аларның берсе – дин, икенчесе – 

туган телдер. Болар, башка халыкларда булган шикелле, Аллаһның биргəненə 
шөкер, без – татарларда да бардыр. Шунлыктан, мин бары дин ислам белəн та-
тар теле хакында гына язачакмын. Дөрес, мөхтəрəм укучылар, безнең өчен дине 
ислам белəн татар теле бик мөкаддəс нəрсəлəрдер. Шуңа күрə дə динебез өчен 
никадəр тырышсак, телебез өчен дə шулкадəр үк тырышуыбыз өстемездə бик 
зур бурычтыр, чөнки шушы ике терəк, шушы «дин», «туган тел» исемле ике 
тотка исəн, нык булган тəкъдирдə генə без татарлар исəн булачакбыз. Инде 
киресенчə исə, безне килəчəктə «бетү» исемле аҗдаһа, йөрəк яргыч авызын 
ачып, йотарга дип торадыр. Моны ирлəребезгə белү күпме тиеш булса, 
шулкадəр үк белүебезгə хəзерге аналарга вə килəчəктə алар булачак кызларга да 
ляземдер (тиештер). Чөнки ислам дине, татар теле ирлəребезнеке булган ши-
келле, без – хатын-кызларныкы да дыр. Шунлыктан да динемез белəн телемез 
өчен ирлəремез ни тикле тырышсалар, шулкадəр үк без хатын-кызларга да ты-
рышу зур бурычтыр.  

Динемезнең исəн яшəвен телəсəң, яшьтəн үк балаларымызны ислам рухы 
белəн тəрбиялəргə кирəк булган шикелле, телемезне яшəтер, җир йөзендə аның 
исемен югалтмас өчен, балаларымыздан телемезне сөйдерергə тырышырга 
кирəк. Əгəр дə тырышмый, «Алма пеш – авызыма төш!», дия авызын ачып, агач 
башындагы алманың төшүен көтеп яткан ахмак шикелле, динемез яшəсен, ту-
ган телемезнең җир йөзендə шөһрəте таралсын дия, сəбəбенə керешми тик кенə 
ятсак, телемез дə бетəчəк, динемез дə бетəчəк, алар белəн үк бергə, безнең өчен 
иң кыйммəтле булган нəрсə – миллəтемез дə, җəйге эссе кояшның кызуы белəн 
эрегəн боз шикелле, «инкыйраз уты»ның кызуы белəн эреп бетəчəктер. Бу – 
сукырның күрмəве, саңгырауның ишетмəве шикелле үк зур бер хакыйкатьтер. 

Югарыда əйтелгəн, күрсəтелгəн куркынычларның барчасын да аңлатып, 
сызганып эшкə керешə башларга күптəн үк вакыт килеп җиткəн булса да, без – 
бичара хатын-кызлардан күбемез, бик күбемез миллəтемез яшəде ни, яшəмəде 
ни – хəбəрлəнми, йоклап кына ятмактамыз. Бу исə канлы яшьлəремезне агы-
зырлык, үзлəремездəн ялкынлы «аһ»ларымызны чыгарырлык бер эштер. Чөнки 
миллəтемезнең яртысын ирлəремез тəшкил итсə, калган яртысын без – хатын-
кызлар тəшкил итəмез. Шуңа күрə ирлəремез миллəтемезне яшəтер өчен ты-
рышканда, без «так-так» гайбəт җыеп, бер-беремезнең итен ашап йөрсəк, 
миллəтемезнең килəчəк хəле бик куркынычлыдыр. 

Телемезне, башка халыкларымызның теллəре шикелле, җир йөзендə 
яшəтергə, гомуми тарих битлəрендə мəдəни тел итеп калдырырга кирəк урында, 
без – надан аналар телемезне, бер вакытта булган шикелле итеп калдырырга 
тырышкандай кыйланамыз, шулай булмаганда, без – аналар, килəчəктə аталар 
булачак угылларымызны, аналар булачак кызларымызны, ачуымыз килгəн саен, 
«чəнчелгере!», «тончыккыры!», «чəчрəп киткере!», «марҗа!», «əрəм тамак!», 
«дөмеккере!» шикелле былчырак, җирəнгеч, язган вакытта кулларны калтыра-

тырлык сүзлəр белəн балаларыбызны тəрбиялəми, тəмле, əхлакый сүзлəр белəн 
тəрбиялəр идек. 

Бөтен тормышыбыздан кыйммəтлерəк булган балаларыбызны тиргəп, 
ачуымызны баскан буламыз. Əмма бу исə кайгысын бетерер өчен аракы шикел-
ле агуны эчеп, кыйммəтле сəламəтлегенə Каф тавы шикелле зарар китергəн 
адəмнең ахмаклыгы шикелле, тəмсез сүзлəр белəн балаларымызны ачуланып, 
каргап ачуымызны басу да бик зур ахмаклыктыр; ахмак адəм ачуын, кайгысын 
басар өчен аракы эчеп сəламəтлегенə зарар китерсə, без – надан, тəрбиясез ана-
лар (дөрес, башка халыкларда булган шикелле, бездə дə тəрбияле əхлаклы ана-
лар бардыр, лəкин алар бармак белəн генə санарлык дəрəҗəдə аздыр) ачуымыз-
ны басар өчен балаларымызны начар сүзлəр белəн тиргəп, татлы газиз 
телемезгə зарар, бик зур зарар китерəмез: безнең авыздан чыккан кабахəт 
сүзлəр балаларымызның рухларын җəзалыйлар, аларның, балаларымызның 
телемезгə нəфрəтлəрен генə арттыралар. Инде шуның өчен без – аналарының, 
əгəр дə үземезне яхшы юлга салырга, үземезне төзəтергə тырышмасак, ахирəт 
көнендə Аллаһның иң бəхетсез коллары булып калачагы көн шикелле ачыктыр. 

Аллаһ башка мəдəни халыкларның хатын-кызларын аң, гакыл, тəрбия, 
əхлак, гыйлем, һөнəр белəн белəн зиннəтлəгəн шикелле, без – бичара татар ха-
тын-кызларын да, шул күркəм сыйфатлар белəн зиннəтлəгəн иде!! 

Мөгаллимə: Өммегөлсем Терешкавия, 1914 нче сəнə 25 июль. 
 

Миллəт вə аның тамырлары 
Һəр миллəт үсеп утыра торган агач шикелледер. Əгəр дə агач таза, нык та-

мырлы булса, озак яши, үзенең ямь-яшел яфраклары, хуш исле аллы-гөлле 
чəчəклəре, татлы җимешлəре белəн җан иялəренə рəхəтлек, лəззəт бирəдер, əгəр 
дə, киресенчə, агач чери башлаган тамырлы булса, аның озак яшəвен көтми, һич 
тə булмаган шикелле, коруын гына көтеп торырга кирəк буладыр.  

Миллəт тə агач шикелледер. Əгəр дə миллəтнең тамырлары булган без – 
татарлар тəн җəһəтеннəн дə, əхлак җəһəтеннəн дə таза, нык булсак, миллə-
темезнең озак яшəвенə, хəленə күрə бəни бəшəргə (кешелек дөньясына) файда 
китерүенə иманымыз камил булырга тиештер. 

Əгəр дə без чире-чирли башласак, «миллəтемез бетте, югалды» дип «Калү 
инна»ны4 укырга гына каладыр, чөнки тамыры черегəн агач, никадəр 
тəрбиялəсəң дə, яхшырмый, бəлки көннəн-көн корый. Көннəн-көн «əҗəл» 
җыланының үзенə таба бара гына бирəдер. Шушының шикелле үк, миллəтемез 
дə, без – татарлар корый башласак, никадəр тырышсак та, яши алмаячак, бəлки 
бетүгə йөз генə тотачактыр. 

«Атны урлатканчы абзарыңызны ныгыт!» дигəн мəкаль буенча нəселемез 
чери, бозыла башлаганга тикле, безгə миллəтемез өчен тырышырга кирəктер. 

                                           
4 Калү инна – Коръəннəн Бəкарə сүрəсенең 155 нче аятеннəн. Тулырак гыйбарəсе: Иннə 

лиллəһи вə инна илəйһи раҗигун (барыбыз да Аллаһы тарафыннан яратылганбыз һəм аның 
хозурына кайтачакбыз). Кеше үлгəнен ишеткəч укыйлар. 



Сəлахова Э.К. ХХ гасыр башында татар хатын-кызлары күзлегеннəн миллəт проблемалары 

25 

Югыйсə, төрле-төрле йогымлы, былчырак авырулар белəн нəселебез череп, 
əгъза җəһəтеннəн дə, əхлак җəһəтеннəн дə артта калсак, тырышуымыз белəн 
күп файда чыгара алмыйбыз. 

Югардагы сүзлəрне язарга мине мəҗбүрə иткəн нəрсə – Петербургта киңəш 
мəҗлесенə җыйналган ирлəремезнең хатын-кызлар тарафыннан гарыз ителгəн 
файдалы телəклəргə игътибар салмауларыдыр. Ирлəремезнең бу кыйланышы 
чиктəн тыш зур җинаятьтер. Бу җинаятьлəре белəн алар без – хатын-кызларны 
үзлəренə дошман итəргə юл гына ачалар. Бу исə, ирлəремез өчен дə, без – ха-
тын-кызлар өчен дə яхшы эш түгелдер. Чөнки без – татарлар, ирлəремез хатын-
нар белəн, хатыннарымыз ирлəр белəн кулга-кул тотынышып барганда гына 
яши алачакмыз. 

Əгəр дə эш эт белəн мачы шикелле яшəргə калса, берни барып чыгачак 
түгел. Бу, ирлəр безнең ничек кенə булса да, без – хатын-кызларны бөтен 
дəрəҗəдə калдырырыга тырышулары, ə без – хатын-кызларның бар көчемез 
белəн үземезнең адəм икəнлегемезне дөньяга аңлатырга тырышуымыз шикелле 
үк бер хакыйкатьтер. 

Мин бу мəкалəдə ханымнар тарафыннан съездга5 гарыз ителгəн (җитке-
релгəн) биш талəптəн тик берсен генə язамын, ул исə: «өйлəнəчəк кыз белəн 
егетнең кулларында сəламəтлеклəренə, йогышлы авыру юклыкка даир (нигез, 
аңлатма) никахтан унбиш көн əүвəл духтырдан алган шəһадəтнамəлəре булыр-
га тиеш! Əгəр дə никах укучы имам бу хосуста шөбһəгə төшсə, никах укыячак 
кешелəрне табиб хозурына мөгайинə иттерə белү хакына малик булсын 
(Белгертүче җаваплы кеше булсын). Шəһадəтнамəлəре булмаганлык белəн 
егеткə имам никах укымасын» дигəн талəптер. Əгəр дə бу талəп съезд тарафын-
нан эшкə куелган булса, миллəтемезнең килəчəге өчен бик зур файдалы бер эш 
кыйлынып калган булыр иде. Лəкин, ни өчендер, «озын акыллы» ирлəремез бу 
талəпнең əһəмиятен аңламастай булып калганнар.  

Бу талəпне укыгач, съездагы «озын колакларымыз»ның котлары очкандыр. 
«Яраб! Бу нинди эш!» дия һəркайсы күңеленнəн əйткəн булса кирəк, ничек тə 
булса, тизрəк бу мəсьəлəне бетерергə, тизрəк аны теткəлəп җиде диңгез артына 
ыргытып ташларга булса кирəк. Əмма бу эш исə, тагы бер кат əйтəм, һич тə га-
фу ителмəслек бер җинаятьтер. Чөнки алар шул киңəш мəҗлесендə булган 
ирлəремез бу талəпкə игътибар салмаулары белəн миллəтемезгə, миллəтемезнең 
тамырлары булган – татарларга зур, бик зур зарар китергəннəр. Моның өчен 
алар миллəтемез алдында мəсьүл (җаваплы) булырга телəмилəр икəн, 
вөҗданнары алдында мəсьүл булырга мəхкүмлəрдер (тиешлəрдер). Аларның 
доктордан шəһадəтнамə алмый өйлəнгəн, доктордан шəһадəтнамə алмый кияүгə 
барган йогымлы авырулы ата-аналардан туган йогымлы авырулы балалардан 
миллионнарча лəгънəт алачаклары, кояшның мəшрикътəн (көнчыгыштан) чы-
гып, мəгърибтə (көнбатышта) баюы шикелледер. 

                                           
5 1914 елның 15–25 июнендə Санкт-Петербургта үткəн мөселманнарның IV Бөтен-

россия съезды турында сүз бара. 

Əгəр дə бу гарибтə əйтелгəн талəп игътибарга алынып, өйлəнер вə кияүгə 
барыр өчен доктор тарафыннан шəһадəтнамəнең булынуы канунга кертелсə, 
һəркем үзенең сəламəтлеген сакларга, бар көче белəн фəкать əс-сыйхəт буенча 
яшəргə тырышыр иде. Моның саен табигый миллəтемезнең тамырлары таза-
рыр, моның саен килəчəктə көчле, сəламəт бер миллəт булып яшəребезгə 
өметебез артыр, моның саен «безнең миллəт җир йөзендə озак еллар яшəргə 
мəхкүм (тиешле) миллəттер», дия күкрəгебезне киерер идек. Лəкин нихəл 
итмəк кирəк, эш бары шул бары мəгънəсез, хыялый «идек» белəн үз-үземезне 
юатырлык булып торганда калгандыр. 

Шулай, Аллаһ безне «идек», «итəрбез» белəн гомер сөрергə генə яраткан 
инде! Шушы сүзлəр белəн без үзебезне, «бəү, бəү итсен бу бала, бəү, бəү итсен 
бу бала!» дия баласын йоклаткан ана сымак, йоклатабыз, йоклаганда авызына 
əфьюн кабып хыялый күренешлəр белəн рəхəтлəнгəн бохаравый шəриф сарты 
төсле, матур-матур төшлəр күреп лəззəтлəнəмез. Лəкин сак булырга кирəк, бу 
мəгънəсез, ялган төшлəрнең «лəззəте» озакламый безне эштəн чыгарып, харап 
итеп ташлаячактыр! 

Мөгаллимə: Өммегөлсем Терешкавия. 
1914 сəнə, 5 август. 

ПРОБЛЕМА НАЦИОНАЛЬНОЙ ИДЕНТИЧНОСТИ ТАТАР  
В НАЧАЛЕ XX В. ЧЕРЕЗ ПРИЗМУ ЖЕНСКОГО ВЗГЛЯДА  

Академии наук Республики Татарстан 

Рубеж XIX–XX вв. в татарском обществе характеризуется временем осмысления про-

шлого и определением задач на перспективное развитие татарской идентичности. В это вре-
мя на страницах периодической печати разворачивается дискуссия о самоназвании народа, 
татарские интеллектуалы делятся своим видением понятия «нация» и «национальное». Наря-
ду с мужской частью татарского общества к обсуждению важных вопросов присоединяются 
татарские женщины. 

Автор статьи ставит следующую цель – проанализировать позицию женщин-татарок в 
отношении национальных вопросов и их деятельность по отстаиванию собственных взгля-
дов. Новизна исследования в том, что вопрос национальной идентичности татар и перспек-
тивы развития татарской нации впервые рассматривается через призму женского взгляда. Он 
является важным, так как женщины напрямую связаны с воспитанием подрастающего поко-
ления, которое определяет характер развития национального сообщества.  

В исследовании выяснилось, что татарские женщины начала XX в. активно вступали в 
полемику о названии татарского народа и выступали защитником татарского этнонима. Они 
участвовали в формировании стратегии развития национальной идентичности татар. В числе 
приоритетной, по их мнению, задачи, стоящей перед татарами, является сохранение физиче-
ского здоровья народа. После нее можно вести речь о духовном развитии. Женщины-татарки 
основой нации называют религию и татарский язык. Стратегия развития нации, по видению 
татарских женщин, должна опираться на воспитание и просвещение. Татарские женщины 
начала XX в. взяли на себя ответственную деятельность по воспитанию молодого поколения, 
писали об этом книги, занимались активной деятельностью по организации женского обра-
зования.  

Автор приводит источники из татарской периодической печати начала XX в., в которых 
отражается точка зрения татарских женщин на проблему идентичности татарского народа.  

THE PROBLEM OF TATAR NATIONAL IDENTITY  

The turn of the 19th – 20th centuries in the Tatar society is characterized by a time of compre-

hending the past and defining tasks for the future development of Tatar identity. At this time, a dis-
cussion about self-designation of the people is unfolding on the pages of periodicals; Tatar intellec-
tuals share their vision of the concepts of “nation” and “national”. Along with the male part of the 
Tatar society, Tatar women join in the discussion of important issues. 

The author of the article sets the following goal: to analyse the position of Tatar women re-
garding national issues and their activities in defending their own views. The novelty of the study is 
that it is the forst attempt to consider the issue of the national identity of the Tatars and the pro-
spects for the Tatar nation’s development through the prism of a woman’s perspective. It is of much 
importance since women are directly related to the upbringing of the younger generation, which de-
termines the nature of the development of the national community. 

The study revealed that Tatar women of the early 20th century actively entered into debate 
about the name of the Tatar people and acted as a defender of the Tatar ethnonym. They participat-
ed in the formation of a strategy for the development of the Tatars’ national identity. Priority tasks 
facing the Tatars, in their opinion, include the preservation of the physical health of the people. Af-
ter that spiritual development can be discussed. Tatar women call religion and the Tatar language 
the basis of the nation. The development strategy of the nation, according to the vision of Tatar 
women, should be based on education and enlightenment. Tatar women of the early 20th century 
took upon themselves the responsibility to realise activities for educating the younger generation, 
wrote books on the topic, and were actively involved in organising women's education. 

The author cites sources from the Tatar periodical press of the early 20th century, which ref-
lect Tatar women’s point of view of on the problem of the identity of the Tatar people. 

